
					ఈ పుట అచ్చుదిద్దబడ్డది

ఉ. అందును వేంకటాద్రివిభుఁ డచ్యుతసాయకనాయకాగ్రిమ

స్పందనిపాతితారిపురసంతతియై, కమలాధిపాంచితా

మందమహాశయాంకుఁ డయి, మాన్యగణావనలోలచిత్తసం

బంధపరీతుఁడై, జగతి భాసిలె నౌర బుధుల్ నుతింపఁగన్. 42



సీ. పటుపుండరీకసంకటగృహశ్రేణికల్

పటుపుండరీకసంకటము లయ్యెఁ,

బృథులాచ్ఛభల్లవిస్తృతచత్వరమ్ములు

పృథులాచ్ఛభల్లవిస్తృతము లయ్యె,

వితతసాలకదంబవృతలసద్వేశ్మముల్

వితతసాలకదంబవృతము లయ్యె,

ఘనచక్రిఖడ్గిసంగతరాజవీథులు

ఘనచక్రిఖడ్గిసంగతము లయ్యె,



తే. వేంకటాద్రిక్షమానేతృవిపులబాహు

దండకోదండనీరదాఖండచండ

శరపరంపరఁ బరహంససముదయంబు

వెఱచి చనునెడఁ దత్పురవితతినెల్ల. 43



క. ఆతనితమ్ముఁడు లింగ

క్ష్మాతలపతి వొగడు గనియె సమదారినృప

వ్రాతమనోబ్జాతఘనో

ద్భూతరజస్సైన్యవిజితభువనుం డగుచున్. 44



మ. పరగోత్రాభృదనీకముం గదిసి, శుంభత్సైన్యగర్జాసము

త్కరఘోరాకృతి నంటి, తచ్ఛిరములం గల్పించెఁ గీలాల ము

ద్ధురవేగోగ్రతదాశుగప్రతతికాదుర్వార మై, లింగభూ

వరుఖడ్గచ్ఛలవారిదంబు సుమనోవర్ణ్యాతిచిత్రక్రియన్. 45

		 ఈ పేజీలో చివరి మార్పు 8 జూలై 2020న 04:21కు జరిగింది.

